
Gusti predominanti de sto Dugo

     Gera el sgnaolar da gato el far da can

     El perderse de l'ore senza sugo

     Zogatolando con un grilo in man

     Cufularse in tei fossi, e in quel pachiugo

     Impastar co la crea polpète e pan,

     Chiapar le mosche in aria, e mastrussae

     Darghele ai ragni in mezzo a le piantae.

Soto la coa del porco, e del cavalo

     (Recordeve i disdoto) sul più belo

     Consegnarghe in tel culo un scarcavalo

     Che neto neto ghe brusava el pelo,

     Meterse fra le gambe un legno, un palo

     E corer per i prai come un putelo,

     Serar i ochi e caminar a scuro

     E romperse la testa contro el muro.

Mato gera Bastian per sto bel fio

     Unico fruto del so casto leto,

     Che fora de mostrarse tanto indrio

     In fato de svilupo, e de inteleto

     Gera per altro nel timor de Dio

     (Recordeve i disdoto) un anzoleto,

     A segno tal che subito el ſifava

     Se mai Bastian per storto lo vardava.

E gera zà da un ano solamente

     Che Marta braghessona (inquieta assae

     De veder che sto sempio bon da gnente

     Perdeva tuto el zorno in putalae)

     La gavea desmesso per la zente

     De darghe al so Tognon le sculazzae,

     Anca perchè cressendo a vista d'ochio

     El ghe pesava tropo sul zenochio.

